
All Over Press


«I love rumours!

Facts can be so misleading,

where rumours, true or false,

are often revealing.»

Hans Landa,

Inglorious Basterds (2009) av Quentin Tarantino


Innleiing

«We princes are set as it were upon 

stages in the sight and view of the world.»

Dronning Elizabeth I

Paris, 31. august 1997. Klokka har nett passert midnatt. Ein svart Mercedes rusar inn i Pont d’Alma-tunellen. I baksetet sit den mest berømte kvinna i verda, og bak bilen er det ein hale av paparazziar. Det blonde ikonet for glamour og medkjensle er i ferd med å få dei lange, slanke og overfotograferte beina sine knuste. 16 år er gått sidan ho på dei same veldreia beina, vandra opp golvet i St. Paulskatedralen i London for å gifta seg med prins Charles og bli den mest elska og populære prinsessa i historia til det britiske kongehuset. Over ein million følgde bryllaupet gjennom tv, radio og aviser. Enno fleire skal følgja gravferda hennar. Og det er her, ved slutten av eventyret, at augo mine blir opna for Diana.

Dei fleste kan nøyaktig seia kvar dei var då dei fekk vita at prinsessa var død. Eg var heime hos foreldra mine på Tysnes då eg høyrte det på radioen. Med yoghurten i handa gjekk eg inn i stova og slo på fjernsynet. Eg kan enno klart hugsa tv-bilda av bilvraket og av blomsterberget som vaks utanfor slottet Buckingham. Med undring såg eg korleis folk gret som om dei hadde mista ein nær venn eller kjær slektning. Det er med same undring eg no skriv denne boka. Eg er nysgjerrig på kva det er som gjer at eit enkelt menneske kan røra ved liva til andre folk utan eingong å ha møtt dei. Kva gjorde Diana for å fortena denne persondyrkinga? Var Diana meir enn ei vakker kvinne som kom til å gifta seg med prinsen av Wales og bli mor til tronarvingen?

Fascinasjonen min for det engelske kongehuset starta framfor radioen, der journalisten, forfattaren og kåsøren Richard Herrmann fortalde om dei britiske kongane og dronningane. Eg elska dei bloddrypande intrigane. Favoritten min var Elizabeth I, jomfrudronninga, ho som farga huda kvit med ei blanding av arsenikk, bly og kvikksølv. Til slutt blei huda så øydelagd av den kvite giftmaska at dei måtte smørja blandinga i eit 2 cm lag over ansiktet hennar for å dekka over skadane. Ho orka ikkje synet av seg sjølv, og forbaud speglar på slottet. Den galne tyrannen Henrik VIII, han som er kjent for å ha halshogge så mange av dronningane sine, var ein annan favoritt. Med skrekkblanda fryd pugga eg lista over konene: Katarina av Aragon, Anne Boleyn (mor til Elizabeth I), Jane Seymour, Anna av Kleve (som kongen gav «kjælenamnet» merra frå Flandern), Katarina Howard og Katarina Parr. Skilsmisse, halshogging, død, skilsmisse, halshogging, død, men den siste overlevde. Gratulerer! Så det var berre to av dronningane han lét halshogga, men viss Diana, hovudpersonen i denne historia, hadde vore ei av konene, er eg redd for at talet raskt hadde vore tre.

Sjølv om eg tidleg fekk sansen for historier om det britiske monarkiet, gjorde ikkje dette meg til nokon svoren royalist. Tvert imot slo monarki meg som eit urettferdig og absurd styresett. Kvar er logikken i ei ordning der ein person er fødd til makt over land og rike, utan at nokon spør seg om han eller ho er skikka til jobben? Eineveldige herskarar som kongar og dronningar kan vera underhaldande å lesa om, men verre å leva under. Elizabeth II, som sit på den britiske trona i dag, er ingen eineveldig herskar. I ordet er den engelske regjeringa hennar, men ho har inga reell makt. Som kongeleg har ho ikkje eingong stemmerett.

I 1980, då prinsen av Wales kasta augo sine på den unge og ukjente Diana, kunne Storbritannia sjå tilbake på eit tiår med stor økonomisk og sosial misnøye. Den dårlege økonomien hadde ført til låg nasjonal sjølvkjensle, og på same tid trona ikkje kongehuset på popularitetsmålingane heller. Det var ein litt smådeppa nasjon som saman med prins Charles forelska seg i den unge og friske Diana. Endeleg skjedde det noko positivt, og den kongelege romansen lova ein ny vår for både det britiske kongehuset og landet. Diana var berre 19 år då rykta om romansen med prinsen av Wales begynte å summa i media. Ho var meir eit barn enn ei kvinne, og resten av livet sitt skulle ho høyra meir til folket enn til seg sjølv.

Eg er klar over at ei så mangesidig historie som den om Diana vanskeleg kan dekkast fullt ut på nokon og nitti sider. Det at eg har sete og valt ut kva delar av materialet som skal vera med og ikkje, vil også farga forteljinga. Dette er med andre ord ikkje den fulle og heile historia om Diana, men eit eventyr med rot i røynda, altså i den verkelege verda. Eit eventyr om ulukkeleg kjærleik, løgn, svik og blodig død som absolutt er verdig det britiske kongehuset sin tradisjon. «Vi kongelege er sette på ei scene i syn og sikte for verda,» skal Elizabeth I ha sagt. Ikkje noka utsegn kunne ha passa betre for Diana heller.

